
SAMÞYKKT

um breytingu á samþykkt um stjórn Sveitarfélagsins Stykkishólms, nr.
1130/2022.

1. gr.

36. gr. samþykktarinnar breytist og orðast svo:

Dreifbýlisráð er fastanefnd bæjarstjórnar fyrir hluta sveitarfélagsins skv. 38. gr. sveitarstjórnarlaga nr.
138/2011 og fer með þau afmörkuðu málefni og málaflokka sem því eru falin samkvæmt samþykkt þessari.

Valdmörk dreifbýlisráðs miðast við sveitarfélagamörk Helgafellssveitar eins og þeim er lýst á
sveitarfélagakorti Landmælinga Íslands frá 2014 og búsetu í Ögri.

Dreifbýlisráð skal skipað þremur fulltrúum.

Einn aðalmaður og einn varamaður eru kjörnir af bæjarstjórn og skulu þeir vera aðalfulltrúar í bæjarstjórn.
Aðalmaður kjörinn af bæjarstjórn er jafnframt formaður dreifbýlisráðs. Kjör þeirra skal fara fram á sama fundi og
bæjarstjórn kýs fulltrúa í fastanefndir og ráð skv. 48. gr. samþykktarinnar.

Tveir fulltrúar og tveir til vara skulu kosnir beinni kosningu af íbúum þess hluta sveitarfélagsins sem fellur
innan valdmarka dreifbýlisráðs og fer um kosningu þeirra samkvæmt reglum sveitarfélagsins um kosningu í
dreifbýlisráð.

Bein kosning skal fara fram í tengslum við sveitarstjórnarkosningar, annaðhvort á kjördegi þeirra eða að þeim
loknum á þeim tíma sem bæjarstjórn ákveður. Um undirbúning og framkvæmd beinnar kosningar til dreifbýlisráðs
fer samkvæmt sveitarstjórnarlögum, reglugerð um íbúakosningar sveitarfélaga, nr. 922/2023, og reglum
sveitarfélagsins um kosningu í dreifbýlisráð.

Kosningarrétt í beinni kosningu til dreifbýlisráðs hafa þeir íbúar innan valdmarka ráðsins sem hafa
kosningarrétt samkvæmt 2. og 3. mgr. 133. gr. sveitarstjórnarlaga og eru á kjörskrá vegna kosningarinnar.
Kjörgengur sem beint kjörinn fulltrúi í dreifbýlisráð er sá sem hefur kosningarrétt samkvæmt 2. mgr. 133. gr.
sveitarstjórnarlaga og hefur skráð lögheimili innan valdmarka dreifbýlisráðs. Að öðru leyti fer um kjörgengi
samkvæmt sveitarstjórnarlögum og reglugerð nr. 922/2023.

Kjörtímabil dreifbýlisráðs er hið sama og bæjarstjórnar. Að loknum sveitarstjórnarkosningum heldur
fráfarandi dreifbýlisráð umboði sínu þar til nýtt dreifbýlisráð hefur verið skipað og kjörið, með þeim
takmörkunum á valdheimildum sem leiða af 37. gr. sveitarstjórnarlaga.

Varamenn taka sæti beint kjörinna aðalmanna í þeirri röð sem leiðir af niðurstöðum kosningarinnar. Verði
sæti varamanns laust tekur næsti kjörgengi einstaklingur samkvæmt niðurstöðum kosningarinnar sæti hans, eftir
því sem nánar er kveðið á um í reglum sveitarfélagsins um kosningu í dreifbýlisráð. Takist ekki að fullmanna
dreifbýlisráð með þessum hætti skal bæjarstjórn ákveða hvort fara skuli fram ný kosning um þau sæti sem laus
eru, eftir því sem nánar er kveðið á um í reglum sveitarfélagsins um kosningu í dreifbýlisráð, eða skipa þann
fulltrúa eða varamann sem vantar úr hópi kjörgengra íbúa innan valdmarka dreifbýlisráðs.

Ákvæði 44. gr. samþykktar þessarar um áheyrnarfulltrúa á ekki við um dreifbýlisráð.

2. gr.

Samþykkt þessi, sem bæjarstjórn Sveitarfélagsins Stykkishólms hefur sett samkvæmt 9. og 18. gr.
sveitarstjórnarlaga nr. 138/2011, staðfestist hér með til að öðlast þegar gildi.

Innviðaráðuneytinu, 11. september 2026.

F. h. r.
Aðalsteinn Þorsteinsson.

B deild - Útgáfudagur: 29. september 2026

Ólöf Sunna Jónsdóttir.

